
Nafarroako Gobernua Itzagaondoan eta Txulapainen erretako eremuak berreskuratzen hasi da
Suak 1.386 hektarea baso erre ditu udaran Foru Erkidegoan
2009ko urriak 1, osteguna.  Nafarroako Gobernuak, Landa Garapen eta Ingurumen departamentua medio, uztailean Itzagaondoan eta Txulapainen erretako eremuak berreskuratzeko lanei ekin die; 825,6 eta 340 hektarea erre ziren, hurrenez hurren. Bi sute horiek Nafarroan udan sekula izandako larrienak dira.
  Lan horiek Berreskuratze Plan baten bildu dituzte eta plan hori Landa Garapen eta Ingurumen departamentua ari da gauzatzen. Planak hiru zati dauzka: erretako egurra kentzea, kaltetutako azpiegiturak leheneratzea eta, behar izanez gero, mendiak basoberritzea.
  Itzagaondoan erre zen baso gehien; han, Untzitin, Altzorritzeko pinudian erretako egurra kentzen ari dira (pinudiak 20 hektarea dauzka). Guztira 3.000 metro kubiko egur kenduko dituzte, gutxi gorabehera, eta, balio komertzial txikia dutenez, Zangozako biomasa zentralera eramango dituzte. Itzagaondoan, Erretako eta Ardanatzeko pinudietan (11,04 hektarea) 2.500 metro kubiko egur daude erreta, gutxi gorabehera, eta orain aprobetxatzen ari dira. Txulapainen erretako pinuen egurra (Pinus nigra) kentzen ari dira. Egur gehiena batere balio komertzialik gabekoa denez, erretakoa birrintzen ari dira, paper edo biomasa gisa aprobetxatze aldera.
  Azpiegiturei dagokienez, itxiturak hondatu dira gehien. Landa Garapen eta Ingurumen departamentuaren arabera, Izagako mendietan itxituren 3.130 metro lineal daude hondatuta eta Txulapainen 5.200 metro lineal. Itxiturak konpontzen basozaintza lanak amaitu ondoren hasiko dira, salbu Izagako mendietan Idotzin (Ibargoiti) eta Altzorritz (Untziti) artean dagoen itxitura: hori laster jarriko dute berriz, abereak eduki ahal izateko. Itxiturak konpontzearekin batera, Txulapainen bideak konpontzen eta irekitzen hasiko dira, pistetan behar bezala ibili ahal izateko.
Kaltetutako eremuak leheneratzea
  Berreskuratze Planaren hirugarren zatia 2010ean eramango dute aurrera, udaberrian ikusi ondoren zuhaiztiak bere kasa leheneratzeko gai diren ala ez. Gai ez badira, basoberritze lanak udazkenean eta neguan hasiko dituzte, zuhaitzak "izerdia geldirik dagoela" landatu behar baitira. Ze zuhaitz espezie landatu tokiko erakundeekin batera erabakiko dute; erakundeek esan beharko dute basoetarako ze helburu nahi dituzten.
  Oraingoz, Landa Garapen eta Ingurumen departamentuko mendi ingeniariek egiaztatu dute erretako leku batzuk bere kasa ari direla lehenera etortzen. Zehazki, harizti batzuetan haritz kimuak ateratzen hasi dira, eta sakanetan erribera landare autoktonoen kimuak. Gainera, hezetasunari esker, garoa, sasiak eta zuhaixka erako espezieak (esaterako: ipuruak eta elorriak) agertzen hasi dira.
Landa Garapen eta Ingurumen departamentua arduratuko da basoak berreskuratzeaz
  Landa Garapen eta Ingurumen kontseilari Begoña Sanzberro Iturririak esan bezala, Nafarroako Gobernua arduratuko da erretako lurrak berreskuratzeko lanez. Hori esan zien Sanzberro kontseilariak Itzagaondoko eta Txulapaingo udal ordezkariei, suteak itzali ondoren egindako bileretan.
  Itzagaondoan eta Txulapainen uztailaren 22an piztutako suak 771 baso hektarea erre zituen. Foruzainek egindako ikerketaren arabera, Izagako mendian sua tximista batek piztu zuen eta Txulapainen lastategi batean hasi zen. 

  Zehazki, Itzagaondoko suteak 825,6 hektarea erre zituen, horietatik 625,6 basoak. Landare espezieei dagokienez, erre ziren lehorreko sailen 250 hektarea, 251 hektarea sasi, 24 hektarea pinudi, hostozabal basoen 350 hektarea eta sail mistoko 0,6 hektarea. Txulapaingo suteari dagokionez, 344,3 hektarea erre ziren, horietatik 145,52 basoak eta 194,48 nekazaritza lurrak. Erretako basoetan 121,2 hektarea larreak ziren, 20 hektarea pinudiak eta 4,4 hektarea hostozabal basoak.
Udaran 1.386 hektarea erre dira
Suak 1.386 hektarea erre ditu udaran Nafarroan, gehienak Itzagaondoan eta Txulapainen. Azalera horretatik 501 hektarea nekazaritza lurrak dira eta 885 hektarea basoak. Horietatik 436 hektarea zuhaiztiak dira eta gainerakoak sasiak eta basoberak. 

Landa Garapen eta Ingurumen departamentuak egindako balantzearen arabera, 192 sute gertatu dira, horietatik 153 hektarea bat baino gutxikoak (su txikiak). Izan ere, Nafarroako Gobernuak suteak prebenitzeko eta itzaltzeko dauzkan zerbitzuak suteei 30 minutu baino gutxiagoan erantzuteko prestatuta daude, airetik edo lurretik, suteak zabaldu ez daitezen. Gainera, Landa Garapen departamentuak prebentzio lanak egiten ditu (basozaintza, suebakiak, e.a.); lan horietan 10,2 milioi euro gastatu ditu 2008ko urtarriletik joan den negura arte. 
Oro har, aurtengo udaran aurreko bietan baino bero handiagoa egin du eta giroa lehorragoa izan da. Aurreko bi urteetan hektarea gutxiago erre ziren. Hala, 2008ko udaran 74,5 hektarea erre ziren (42,20 hektarea nekazaritza lurrei zegozkien eta 32,20 hektarea basoak ziren; azken horietatik 30 hektarea zuhaitzik gabekoak eta 2,30 hektarea zuhaiztuak). Alde horretatik, 2007ko udara txarragoa izan zen, 534,60 hektarea erre baitziren.  Azkenik, Nafarroako Larrialdi Agentziako suhiltzaileek 447 esku-hartze egin dituzte aurten; 2008an, berriz, 326, eta 2007an 242. 

( Oharra: navarra.es web guneko albisteen atalean prentsa-ohar honi buruzko argazki bat dago.

